
બાપુનાં પારણાં 
 





નમી પડેલી જૂના જુગની, ઝૂંપડિયું થઈ ખડી, 

ઝૂંપડિયુંના જય નીરખી, મેલાતું લડચડી

—બાવલીઆની૦



કાચે તાગડે તોપને બાંધી, આ તે જાદુગરી કે જડી, 

નવો અખાડો જોવાને દુનિયા કિલ્લે કાંગરે ચડી

—બાવલીઆની૦



ભોળા શંભુજીનો શંખ વાગ્યો, આકાશે ધૂન ચડી, 

મસાણુંમાંથી મુડદાં જાગ્યાં, હુહૂકારની જડી

—બાવલીઆની૦



એરણ માથે ઘણ નીવેડી, નવી દુનિયા ઘડી, 

કાદવ કેરાં માનવી જુઓ ઝીલે બંદૂકો ઝડી

—બાવલીઆની૦



નાળ જંજાળુંના દારૂ ન ઊઠે, બંદૂક શકે નહિ લડી; 

તલવારુંની ધારું ઓરાણી, સતની ફોજું ચડી

—બાવલીઆની૦



જૂના દાખલા નથી કે કોઈએ લડાઈ આવી લડી;

રામતણાં રખવાળાં જોગીડા, ભલે પેરી એક પોતડી

—બાવલીઆની૦

